
Y Cwmni Buddiant Cymunedol

Bydd y rhan fwyaf ohonom erbyn hyn yn gyfarwydd â’r Cwmni Buddiant Cymunedol (CBC – CIC), math newydd o strwythur cyfreithiol yn benodol ar gyfer anghenion y sector menter gymdeithasol.  Bydd yr erthygl hon yn ceisio rhoi rhywfaint o fanylion am nodweddion cyfreithiol CBC a bydd darn olynol yn archwilio’r materion ymarferol sy’n gysylltiedig â mabwysiadu a defnyddio Cwmnïau Buddiant Cymunedol ar gyfer gweithgarwch yn y sector gwirfoddol.  
Cyflwynodd Deddf Cwmnïau (Archwilio, Ymchwiliadau a Mentrau Cymunedol) 2004 y Cwmni Buddiant Cymunedol yn ffurfiol ar 1 Gorffennaf 2005 ac ymdrinnir â’r materion gweithredol manwl yn Rheoliadau Cwmnïau Buddiant Cymunedol 2005.  Rheolir CBCau gan swyddfa annibynnol newydd yn Nhy’r Cwmnïau a phenodwyd y Rheolydd cyntaf, John Hanlon, ar 1 Ebrill 2005.  Yn wahanol i gwmni masnachol, sy’n canolbwyntio ar ddosbarthu elw, prif ddiben CBC yw darparu buddion i’r gymuned yn hytrach nag i’r unigolion sy’n berchen arnynt, yn eu rhedeg neu’n gweithio ynddynt.  Roedd y llywodraeth yn rhagweld y byddai’r CBCau yn canolbwyntio ar gymunedau lleol, a diwallu'u hanghenion, drwy gefnogi gwasanaethau craidd y llywodraeth mewn meysydd megis gofal plant, tai cymdeithasol, hamdden a thrafnidiaeth gymunedol. Ond beth yw nodweddion hanfodol CBC? 
Yn gyntaf, mae’n bwysig cofio y ffurfir CBC yn yr un modd â chwmni cyffredin ac fe’i llywodraethir gan Ddeddf Cwmnïau 1985.  Nodir eu gofynion ychwanegol yn Neddf 2004 a’r rheoliadau cysylltiedig uchod.  Mae 4 nodwedd allweddol unigryw i’r CBC, sef:
· prawf buddiant cymunedol;

· Adroddiad Cwmni Buddiant Cymunedol

· darpariaethau clo asedau, a 

· capiau ar ddifidendau a llogau.

Fel arall mae CBC yn rhwym wrth gyfraith cyffredinol cwmnïau - mae hyn yn golygu eu bod yn gallu manteisio ar y ffaith bod cyfraith cwmnïau’n cael ei ddiweddaru’n rheolaidd ac mae llawer o’r meysydd sydd wedi peri problemau wedi cael eu datrys gan y llysoedd.  
Gall CBC fod yn gwmni cyfyngedig drwy warant (y math mwyaf cyfarwydd i'r sector gwirfoddol); cwmni cyfyngedig drwy gyfranddaliadau; neu gwmni cyfyngedig cyhoeddus - yr unig gafeatau yw na chaiff ei reoli gan blaid wleidyddol na'i gofrestru fel elusen.  Gellir gweld enghreifftiau o Femoranda ac Erthyglau Cymdeithasiad, Datganiad Buddiant Cymunedol, ynghyd â dogfennau eraill ar wefan y Rheolydd.  Rhaid i Gwmni Buddiant Cymunedol yn ei deitl gynnwys y geiriau ‘Community Interest Company’ neu ‘CIC’ neu ‘Community Interest Public Limited Company’, neu'r teitlau Cymraeg cyfatebol sef ‘Cwmni Buddiant Cymunedol’ neu ‘Cwmni Buddiant Cymunedol Cyfyngedig Cyhoeddus’ neu ‘C.B.C’.
Prawf buddiant cymunedol
Yn ganolog i'r broses gofrestru yw'r gofyniad i'r cwmni newydd ddangos ei fod wedi'i sefydlu er mwyn rhoi budd i'r gymuned.  Mae angen i'r CBC fodloni’r Rheolydd ynghylch hyn drwy basio’r Prawf Buddiant Cymunedol sy’n ceisio sefydlu:
(i) y byddai person rhesymol yn ystyried bod pwrpas y mudiad yn rhywbeth sydd o fudd i’r gymuned, a

(ii) na fydd mynediad i’r buddiant a ddarperir wedi’i gyfyngu i grwp cyfyngedig o fuddiolwyr.  
Mae'r prawf hwn yn ansoddol a'i fwriad yw cwmpasu’r rhan fwyaf o weithgareddau mentrau cymdeithasol.  Nid yw’n ormodol, ac mae’n fwy hyblyg na’r prawf a ddefnyddir gydag elusennau ar hyn o bryd a phenderfynir arno drwy gyfeirio at brawf person rhesymol.  Yn gyffredinol, ni fydd yn rhaid i ymgeiswyr ddangos y byddant yn darparu buddiant cymunedol ond bydd angen iddynt ddangos bod amcanion y cwmni'n golygu ei bod yn bosibl gwneud hynny, a chadarnhau eu bod yn bwriadu gwneud hynny.  I gefnogi hyn, adeg corffori, rhaid ffeilio Datganiad Buddiant Cymunedol a Datganiad Cwmni Eithriedig (h.y. heb reolaeth neu ymlyniad gwleidyddol) gyda’r dogfennau corffori arferol. 
Adroddiad Cwmni Buddiant Cymunedol

Rhaid i’r cyfarwyddwyr ffeilio Adroddiad Cwmni Buddiant Cymunedol yn flynyddol gyda’r cyfrifon, yn rhoi'r wybodaeth sylfaenol sy'n ofynnol i ddangos bod y CBC yn cyflawni'i ddyletswyddau dan y Prawf uchod.  Mae’r adroddiad  ar gael i’r cyhoedd yn Nhy’r Cwmnïau ac mae’n darparu:
· gwybodaeth am daliadau i gyfarwyddwyr;

· manylion ynghylch sut y mae’r CBC wedi bod o fudd i’r gymuned;

· manylion ynghylch sut y mae wedi cynnwys rhanddeiliaid yn ei weithgareddau;

· manylion am y difidendau sy’n cael eu cynnig neu wedi’u talu, a chydymffurfiad â’r rheolau capio; a 

· gwybodaeth am drosglwyddo asedau, naill ai i gorff arall gyda chlo asedau neu er budd y gymuned am lai na gwerth y farchnad.

Er mai’r gofynion sylfaenol yw'r rhain, mae'r Rheolydd yn gobeithio y bydd CBCau yn darparu'r wybodaeth lawnaf bosibl fel arfer da.

Darpariaethau’r clo asedau

Un o nodweddion sylfaenol CBC yw’r clo asedau ac mae’n derm sy'n cwmpasu'r holl ddarpariaethau statudol - yn cynnwys y rhai isod - ar gyfer sicrhau bod yr asedau a'r holl elw'n cael eu cadw'n barhaol yn y CBC, neu yn cael eu trosglwyddo i fudiadau clo asedau arall yn unig megis CBC neu elusen.  Felly mae’r asedau’n cael eu defnyddio at ddibenion y gymuned yn unig yn hytrach na chael eu symud o'r CBC er elw preifat drwy lwybrau megis difidendau heb eu capio neu werthu asedau am lai na'u gwerth. Nid oedd y ddarpariaeth hon ar gael o’r blaen ac felly doedd dim i rwystro cwmnïau buddiant cyhoeddus anelusennol rhag cael eu newid yn gwmnïau er budd preifat.  Mae’r darpariaethau hyn yn gymhleth a dylid astudio’r arweiniad ar wefan y Rheolydd i gael rhagor o fanylion.
Rhaid i’r Erthyglau gynnwys y darpariaethau perthnasol a gallant enwi trosglwyddeion penodol, yn enwedig yn y cymal diddymu (ond, os na enwir neb bydd y Rheolydd yn gwneud y penderfyniad adeg y diddymu).  Ond, ni fydd y clo asedau’n atal y CBC rhag defnyddio'i asedau ar gyfer gweithgareddau masnachu arferol megis gwarant ar gyfer cyllid sy'n cael ei ystyried i ddarparu mwy o fuddiant cymunedol; talu dyledion neu ddosbarthu difidendau sy’n cael eu caniatáu (gweler isod).  
Capiau ar ddifidend a llogau

Mae’r Rheoliadau’n caniatáu i’r CBCau godi arian drwy gyhoeddi cyfranddaliadau a chyfalaf dyled. Ond, mewn rhai achosion, mae'r swm y gellir ei dalu o’r elw sydd ar gael drwy ddifidendau, neu log ar sail perfformiad ar ddyledion a dyledebau, yn cael ei gapio ar gyfradd a bennir gan y Rheolydd.  Mae'r warchodaeth hon yn darparu ryw fan canol rhwng cwmnïau di-elw a chwmnïau masnachol, ac yn gadael i CBCau ariannu eu mentrau cymunedol trwy ddulliau ar wahân i'r ffynonellau codi arian di-elw confensiynol.  Ymhob achos, dylai CBCau sydd am ddatgan difidendau gynnwys darpariaeth yn eu Herthyglau yn nodi y bydd y pwer i ddatgan difidendau'n cael ei wneud drwy benderfyniad cyffredin neu arbennig aelodau'r cwmni (yn hytrach na'i gyfarwyddwyr fel sy’n digwydd fel arfer).  Mae’r drefn capio difidendau’n berthnasol i bob corff ar wahân i gyrff gyda chlo asedau: sy’n cael eu henwi fel derbynwyr yn yr erthyglau neu lle mae’r rheolydd wedi caniatáu’r taliad.  
Mewn unrhyw flwyddyn ariannol:

· y difidend uchaf y gellir ei dalu am bob cyfranddaliad yw canran o’i werth llawn – ar hyn o bryd 5% uwchben y Gyfradd Sail, a 

· y difidendau cyfunol uchaf sy’n daladwy yw 35% o'r elw y gellir ei ddosbarthu yn y flwyddyn honno.

Gall difidend nas datgenir ar gyfranddaliad neilltuol, yn amodol ar y cap ar y difidend cyfunol, gael ei ddwyn ymlaen a'i dalu hyd at 5 mlynedd yn ddiweddarach.  Hefyd, dim ond y gwerth ‘par’ y gall CBC ei dalu wrth brynu cyfranddaliadau'n ôl, ynghyd ag unrhyw ddifidend sydd heb ei dalu (e.e. adeg diddymu).
Gall CBCau gymryd benthyciadau masnachol confensiynol gyda chyfradd llog sefydlog fel y byddai cwmni cyffredin yn ei wneud (ond mae gan y Rheolydd y pwer i ymyrryd os yw'r cyfraddau'n ormodol).  Dim ond yn yr achosion prin hynny lle mae'r taliadau llog yn seiliedig ar berfformiad y CBC y mae'r cap llog yn berthnasol. Mae hyn yn debyg i gyfranddaliadau ecwiti a defnyddir y cap er mwyn atal dosbarthu gormod o elw.  Canran yw’r cap o'r swm cyfartalog sy’n weddill ar y benthyciad neu’r ddyledeb a chaiff ei osod am oes y ddyled; ond gall amrywio os caiff ei osod yn unol â chyfradd newidiol arall (e.e. y Gyfradd Sail a’r canran penodedig).  Ar hyn o bryd mae’r cap llog 4% uwchben y Gyfradd Sail.
Rheoleiddio

Does dim rheolaeth gaeth ar CBCau er mwyn annog menter gymdeithasol, ond gall y Rheolydd ymchwilio i gwynion oddi wrth randdeiliaid, ac mae ganddo bwerau i ymyrryd mewn nifer o sefyllfaoedd yn cynnwys sefyllfa lle nad yw CBC yn gweithio er budd y gymuned neu'r clo asedau’n cael ei anwybyddu.  Mae’r pwerau hyn yn cynnwys y gallu i newid neu gael gwared ar gyfarwyddwyr, rhewi asedau a gwneud cais i’r llysoedd am gael dirwyn CBC i ben.  Mae CBCau unigol yn cael eu monitro trwy eu datganiadau blynyddol (uchod), a gall y Rheolydd wneud darpariaethau cyffredinol dan y Rheoliadau (gweler uchod).
Ni chaiff CBC fod yn elusen, ond gall elusen newid yn Gwmni Buddiant Cymunedol gyda chymeradwyaeth y Comisiwn Elusennau, ond bydd yn colli ei statws elusennol yn y broses - mae'r Comisiwn Elusennau wedi cadarnhau y bydd yn adolygu pob cais am gael newid yn fanwl.  Ond, gall elusen fod yn berchen ar CBC, sy’n cael trosglwyddo ei asedau i’r elusen (e.e. fel is-gwmni masnachu).  Cytunodd y Comisiwn Elusennau a’r Rheolydd ar Femorandwm Cyd-ddealltwriaeth ar 19 Rhagfyr 2005.
Gellir cael rhagor o arweiniad manwl ar wefan y Rheolydd yn: www.cicreg.gov.uk

Ni fwriedir i’r deunydd fod yn ddatganiad cyflawn o’r gyfraith, ffaith neu drefniadaeth ac ni ddylech ddibynnu arno na'i gyfleu i drydydd parti fel pe bai'n ddatganiad cyflawn.  Ni ellir ystyried dim ar y safle hwn yn gyngor cyfreithiol neu broffesiynol arall. Dylech bob amser geisio cyngor manwl gan dwrnai neu berson proffesiynol/arbenigwr addas arall cyn penderfynu gweithredu neu ymatal rhag gweithredu ar sail set benodol o ffeithiau.
